Lor Vyol 

Enn Refleksyon depi Grup Zenn Lalit

Grup Zenn Lalit finn organiz enn zurne refleksyon lor size vyol dan lasosyete lemwa dernye. Nu ti pu kontan partaz nu bann refleksyon avek leres zenn lor sa size-la. 

Grup Zenn Lalit pe konstat enn nuvo fenomenn depi ki dan bann lagazet inn "dékuver” vyol e finn kumans expoz sa problem sosyete-la. Vyol finn transforme depi enn fe-diver a gro tit lor zurnal. Pe kumans tann plis ka ek plis lavwa ki pa ti tande ubyen ki zurnal pa ti ziz neseser pibliye  avan.

Depi keys Mme. Sandra O'Reilly, ki finn gayn kuraz pu temwanye lor vyol-an-seri ki li ti sibir, finn ena enn sanzman dan lopinyon piblik. Vyol konsidere kuma enn problem grav. Nepli pe zis blam fam ki viktim-la.

Grup Zenn Lalit ti prezan dan Lamars Solidarite pu S.O’Reilly, Lindi 29 Ziyet 2002. Par nu prezans nu ti anvi dir "NON" a vyol ek a tu kalite vyolans kont fam. 

Me nu osi truve ki bann ka vyol pe vinn enn espes konpetisyon pu medya gayn plis oditer, alor gayn plis reklam. Me, li danzere. Dan Moris ek dan lezot pei, propagand otur linsekirite pe parfwa amenn dimunn demann plis lalwa represif, kuma lapenn de mor, kastrasyon ek santans byen for.

Grup Zenn Lalit trakase akoz sa kalite demann-la met an peril demokrasi ek drwa imin. Sa kapav amenn lamonte fasis, kot lamas dimunn rod plis represyon, anplas rod konpran problem la, anplas anpes vyol arive. Par exanp, ena enn propagand pu reintegre Ex sef- inspekter Raddhoa. Me eski dimunn inn bliye kisann la Raddhoa? Raddhoa finn transfere depi so pos CID, ki li ti pe okipe parski ti ena plizyer ka britalite polisyer ek tortir kont li ek so lekip. Mem bann miner viktim, ek zot inn sufer tromatis ek ankor ena sekel .Plizir komplaint ki finn depoze kont li ek so lekip divan "Human Rights Commission".

An-tan ki zenn nu truv sa tandans represif - la danzere pu nu liberte ek lavenir demokrasi dan pei.Nu panse ki lalwa represif pa pu rezud problem vyol ek lezot vyolans. Me plito pu agrav zot plis."Pu ena vyol ek apre vyol, pu  riske ena krim" si santans tro for. Lalwa represif riske amenn osi plis silans dan ka kot ena vyol ek abi seksyel dan selil familyal; pu epayn kuzin, frer, papa, tonton, ena mamb fami pu met presyon pu pa denonse si represyon konsidere atros. 

Nu panse bizin get problem la depi so lasurs; ti bizin met dibut enn striktir sikyatrik pu bann  zom ki komet vyol.E osi nu panse ki ti bizin ena enn tretman diferan pu bann viktim vyol;seta-dir enn lot striktir pu ankadre bann viktim, me ki detase depi lapolis. Bann striktir la bizin inklir dan servis lasante; dan lopital, Health center, kot bann viktim pu kapav benefisye bann tretman medikal, ed sikolozik ek ed ziridik pu enn swivi dan lanket. Nu panse ki sistem kapitalis zordi pe amenn sa kalite barbari ek linzistis, akoz inegalite ant zom ek fam, akoz inegalite an zeneral.

Grup Zenn Lalit pe milite pu ene lemond meyer kot bizin ena egalite ant tu imin, nu pe milite pu lalit klas travayer, lalit kont dominasyon inperyalis, ek lalit fam kont patriarsi. Pu rezime, an enn mo,pu "LIBERTE".

